20 maart 2005

sesde SONDAG in lydenstyd

palmsondag – feesdiens

liturgiese voorstel

Fokusteks:
Matteus 21:1-11
Ander tekste: 

Jesaja 50:4-9a; Psalm 31:9-16; Filippense 2:5-11; Matteus 26:14-27, 66


Inleiding

Saam met Paassondag is Palmsondag sekerlik een van die heel belangrikste Sondae in die kerklike jaar: dit is die laaste (en daarom die hoogtepunt) van die Lydenstyd en dit is ook die begin van die Groot Lydensweek. Op hierdie Sondag word die intog van Jesus in Jerusalem herdenk. Dit is sy triomftog! Dit is egter 'n tog wat gekenmerk word deur ontlediging/vernedering en lyding. “He (Jesus) will be victor and victim in all his wars, and make his triumph in defeat” (Dorothy Sayers). Dit is die besondere klem van Matteus se weergawe van sy intog (ons fokusteks) en word ondersteun deur die ander liturgiese tekste. In Jesaja 50:4-9a getuig die kneg van die Here dat hy deur lyding leer luister het. Psalm 31:9-16 is eweneens 'n beskrywing van onmeetlike pyn en ellende wat tot spot en verwerping lei. En Filippense 2:5-11 is die bekende lied uit die vroeë kerk waarin Jesus se ontlediging en verhoging besing word. Matteus 26:14-27:66 is Matteus se vertelling van die laaste ure van Jesus – vanaf die Paasmaal tot by die graf. Die erediens kry dus deur die liturgiese tekste die karakter van 'n viering van Jesus se oorwinning langs die weg van selfprysgawe en lyding. Vanuit die fokusteks behoort die erediens Jesus se koms na die armes (in sy breedste sin) te vier en te simboliseer. Plakkate wat gesig gee aan die armes in jul omgewing en ons land kan voor die tyd voorberei en in die kerkgebou aangebring word.

Die liturgiese kleur vir Palmsondag is dieselfde as vir die res van Lydenstyd – of dieprooi wat dui op die bloed van Christus wat op Goeie Vrydag gestort is. By baie kerke is dit die gebruik om kruisies wat van palmblare gevleg is, aan lidmate uit te deel. Anglikane of Katolieke kan u leer hoe om dit te vleg. Die palmtakke en palmkruisies kan gehou en volgende jaar net voor Lydenstyd verbrand word. Die as kan dan op Aswoensdag gebruik word om kruistekens op die voorkoppe van gemeentelede te maak. Die binnekant van die kerk moet so min moontlik versier word: konsentreer op simbole van Christus se lyding, soos die kruis en doringkroon. Verkieslik geen blomme nie.

As alternatief vir die gevlegte palmkruisies kan stukkies palmblare uitgedeel word om as boekmerke in die Bybel gebruik te word tot volgende jaar se Aswoensdag. Dit kan dan verbrand en in die Aswoensdag-ritueel in die familie- of kleingroepbyeenkoms gebruik word. In sommige gemeenskappe is dit die gebruik om op Palmsondag 'n optog met palmtakke deur die strate te hou. Dit kan 'n goeie geleentheid wees vir ekumeniese samewerking tussen nabygeleë gemeentes van verskillende denominasies.  

Gebruik mense uit die gemeente vir die Skriflesings. Maak sover moontlik seker dat hulle die verskeidenheid in die gemeente verteenwoordig.

GOD VERSAMEL ONS VOOR HOM

Prosessie

Indien dit prakties moontlik is, kan die gemeente voor die aanvang van die erediens buite die kerkgebou byeenkom. Palmtakke kan dan uitgedeel word (bv aan die kinders). Die voorganger verduidelik dan die doel van die viering soos volg: God het ons vandag bymekaargebring om die begin van Jesus se Groot Lydensweek te gedenk. Ons dink in besonder aan sy intog in Jerusalem toe hy die stad binnegekom het om sy verlossingswerk te voltooi: om te ly, te sterwe en op te staan uit die dood.

As alternatief kan 'n groep kinders met palmtakke die kerkgebou binnekom terwyl die gemeente 'n lied sing (bv Ps 100:1-3/Lied 326:1-4/NSG 126/151). Dan vergader almal nie buite nie.

Die prosessie kan gelei word deur 'n gesin wat die Bybel dra. Die Bybel word tot by die kansel gedra en deur die voorganger ontvang en op 'n opsigtelike plek neergesit. Die palmtakke kan teen die mure van die liturgiese ruimte staangemaak word.

Aanvangswoord

Laat iemand uit die gemeente Filippense 2:5-11 lees.

As alternatief kan die volgende responsoriese gebed gebruik word:

Voorganger:
Loof Hom wat in die Naam van die Here kom!

Gemeente:
Hosanna vir die Seun van Dawid!

Voorganger:
Mag die Here met julle wees.

Gemeente:
En ook met jou.

Voorganger;
Laat ons saam bid:


Here God van ons verlossing,


verleen in genade aan ons u bystand


terwyl ons naderkom om u groot dade te oordink,


die groot dade waarmee U vir ons die ewige lewe bewerk het;


deur u Seun, Jesus Christus, ons Here.

Gemeente
Amen.

Skriflesing

Filippense 2:5-11

Reaksie

Lied 175/NSG 147 

Die gevlegte kruisies of stukkies palmblare kan uitgedeel word terwyl die gemeente sing.

Seëngroet


Diens van die Woord

Gebed om die opening van die Woord

Skriflesings

Gee 'n oomblik van stilte na elke lesing.

Ou Testament:
Jesaja 50:4-9a

Psalms:
  
Psalms 31:9-16

Evangelie:  
Matteus 21:1-11

As alternatief op Matteus 21 kan Matteus 26:14-27:66 gelees word. Dit kan deur 'n groep persone wat vooraf daarvoor voorberei het, gedramatiseer word. Die lesing kan met sang/musiek afgewissel word.  Dan kan die prediking ingekort word. Matteus 21:1-11 kan in die plek van Filippense 2 as aanvangswoord gelees word.

Reaksie

Lied 390:1-3/NSG 107

Prediking

Reaksie

Stil nadenke of ’n gebed deur ’n voorganger. Die klem val hier op skuldbelydenis en 'n verbintenis tot 'n lewe van eenvoud en selfprysgawe. Die volgende gebed van Thomas á Kempis kan hier gebruik word (vry uit die Engels vertaal uit Of The Imitation of Christ (1981, bl 149):

Here God,

maak deur u Gees my hart onverdeeld net U woonplek;

maak my innerlik sterk, 

sodat ek ontslae kan raak van alles wat my angstig en gespanne maak,

sodat ek nie weggelok sal word deur enige begeertes nie –

nie deur kleintjies nie en ook nie deur grotes nie.

Help my om alle aardse dinge te sien as verganklik 

en om my liggaam ook só te sien – besig om verby te gaan.

Die mens wat só na dinge kyk, is waarlik wys!

Here, gee my die wysheid wat van U kom,

sodat ek kan leer 

om bo alles U te soek en te vind;

bo alles U te geniet en lief te hê

en om alle ander dinge te sien vir wat hulle eintlik is –

gawes, wat u in u wysheid gee en neem soos u wil.

Help my om diegene te vermy wat my vlei

en om diegene met geduld te verdra wat my teenstaan.

Want ware wysheid is 

om nie nou dit en dan dat te glo nie;

en om ook nie my ore uit te leen vir vleitaal nie.

As ons dit doen, Here,

sal ons voete koers hou op die pad waarop ons begin het.  Amen.



Diens van die tafel

Sien die voorstelle by die basisliturgie vir Lydenstyd. Die volgende tafelgebed deur J. Evers-Kruit, uit Gebedeboek met Liturgiese voorstelle (2001), kan gebruik word om die gemeente se aanvaarding van Jesus as Lydende Kneg uit te druk sowel as hul verbintenis daartoe om soos Hy op die armes gerig te lewe.  Probeer om te reël dat van die mense in jul gemeente en gemeenskap wat randfigure is, aan die tafel sit.

Liewe Here,

By u gedekte tafel, waar brood en wyn

so duidelik spreek van u ontferming,

bring ons ons gebede vir al die nood in die wêreld om ons.

Ons, wat gesond is, bid vir die siekes.

Ons, wat geen pyn het nie, bid vir dié wat ly.

Ons, wat kan loop en staan waar ons wil,

bid vir dié wat aan 'n bed of in 'n huis vasgekluister is.

Ons, wat kan praat, sien en hoor, bid vir hulle wat stom, blind en doof is.

Ons, wat helder kan dink, bid vir hulle wat verstandelik gestremd is.

Ons, wat die gebruik van al ons ledemate het, bid vir hulle wat liggaamlik gestremd is.

Ons wat oorvloed het, bid vir die armes.

Ons, wat genoeg het om te eet, bid vir dié wat honger is.

Ons, wat woon in huise, bid vir hulle wat leef op straat of in vlugtelingkampe.

Ons, wat vry is, bid vir die gevangenes.

Ons, wat in vrede lewe, bid vir hulle wat in oorlogsgebiede woon.

Namens hulle almal en vir dié wat treur en eensaam is, vra ons:

Here, wees genadig!

Ons wil U nie vandag vra om U oor ons te ontferm 

as ons self nie bereid is om ons te ontferm nie.

Daarom bid ons vir die bereidheid, 

die liefde en die middele om hierdie nood te kan verlig.

Só lewe ons volgens u wil.  Amen.

Dankoffers

Die dankoffers kan as reaksie op die Woord (al die lesings plus die preek) en die nagmaal na die tafel gebring word. Lidmate kan dit individueel of as families bring of dit kan soos gebruiklik opgeneem en op die tafel by die tekens neergesit word. Dit kan met 'n gebed gewy word deur een van die diakens. Die gebed van J. Evers-Kruit kan ook hiervoor gebruik word indien dit nie reeds as tafelgebed gebid is nie.

Uitsending

Sang

Lied 523:1 en 3; 524; 526/NSG 199

Seën

Vredesgroet (as dit nie reeds by die tafel gegee is nie)

PREEKSTUDIE – MATTEUS 21:1-11

Teks

Die teks word deur Burger in die Woord teen die Lig-reeks behandel (I, 2).  

Al vier evangeliste vertel die verhaal van Jesus se intog in Jerusalem. En dit is juis wanneer ons Matteus se weergawe met die ander vergelyk dat die besondere fokus en klem wat hy lê, duidelik word. Dit is egter nie nodig om al vier evangeliste se weergawes te vergelyk om Matteus se unieke klem raak te sien nie. 'n Vergelyking met Markus is al genoeg. Burger identifiseer vier opvallende verskille: In die eerste plek is Matteus se aanduiding van die plek waarheen Jesus sy dissipels stuur (v 1) korter as Markus sin.  Matteus ‘laat die verwysing na Betanië weg. Tweedens verander Matteus nogal heelwat aan sy weergawe van die verhaal.  Hy laat sekere inligting weg en voeg ander by. Hy verwys byvoorbeeld glad nie daarna dat niemand nog op die vul gery het nie. Hy brei Markus se weergawe uit deur uitdruklik Jesus se intog in Jerusalem te verbind met Sagaria 9:9 (v 4-5). Dit is dus vir Matteus belangrik om vir sy lesers doelbewus aan te toon dat Jesus se intog die vervulling van Sagaria 9:9 is.

'n Effe ingewikkelde verandering om te verstaan, is sy verwysing na twee diere – 'n donkie en 'n vul. Markus en Lukas verwys na net een dier. Waarskynlik hang hierdie toevoeging saam met Matteus se bedoeling om aan te toon dat Jesus se intog Sagaria 9:9 letterlik vervul. Die derde verskil is dat die skare volgens Matteus hul Hosannas vir die "Seun van Dawid" s’n, en nie soos by Markus vir die koninkryk van Dawid nie. "Seun van Dawid" is 'n belangrike Messiaanse titel wat veral in Matteus se evangelie groot klem kry. Vir Matteus is die intog van Jesus in Jerusalem die bewys dat Hy die verwagte Messias is. Die skare se verwysing na Jesus as "profeet" (v11), versterk ook die Messias-beeld van Jesus. Dit verwys waarskynlik na Deuteronomium 18:15. 'n Vierde verskil met Markus is Matteus se eksplisiete klem op die beroering wat Jesus se intog in Jerusalem veroorsaak het (v10).

Matteus wil aantoon dat Jesus die Ou-Testamentiese beloftes en verwagtings vervul het. Dit is duidelik uit die talle plekke in sy evangelie waar hy sê, "sodat vervul sou word" – soos hy dan ook in hierdie gedeelte (v4) doen. Hierdie vervullingstema word aangevul en versterk met die woorde van die skare in vers 9, wat waarskynlik uit Psalm 118:25-26 kom.

Ons kan Matteus se vertelling in 21:1-11 in vier dele verdeel: die vind van die esel (1-3); die verwysing na Sagaria 9:9 (4-7); die rol van die skare (5-9), en die reaksie in Jerusalem (10-11). Waarskynlik lê die fokus van hierdie elf verse in die verwysing na Sagaria 9:9. Die verbintenis met hierdie teks uit die Ou Testament vervul 'n dubbele rol. Dit toon eerstens aan dat Jesus die beloofde en verwagte Messias is en tweedens op watter wyse Hy die Messias is: 'n nederige. Die Griekse woord wat met "nederig" vertaal word, word in ander vertalings soos volg weergegee: sagmoedig (OAV), “meek” (KJV), “humble” (RSV) en “gentle” (NEB). Die Hebreeuse woord in Sagaria 9:9 (ani) wat hier op Jesus betrek word, dui in die Ou Testament in algemene sin op die weerlose mense: diegene wat nie hulself kan verdedig nie; hulle wat geen regte het nie; die onderdrukte; hulle wat verneuk, uitgebuit en vervloek is (vgl bv Ps 9 en 10). In die Messiaanse gedeeltes in die Ou Testament word God se koning dikwels geteken as die helper van die ani. In Sagaria 9:9 word ani 'n eretitel vir die Messias en die donkie as ryding, simbool vir sy op-pad-wees na die ani toe. Die spesifieke verwysing na die Messias wat op die vul van 'n esel sou ry, gee besondere betekenis en diepte aan hierdie voorspelling/belofte. Die uitdrukking "vul van 'n esel" kan ook vertaal word met "die vul van 'n dier onder juk". Matteus se gebruik van Sagaria 9:9 is dus nie net om aan te toon dat Jesus die beloofde Messias is nie, maar ook om pertinent klem te lê op die feit dat Hy as Messias in die gestalte van nederigheid en verwondbaarheid gekom het. Dit het duidelik(e) implikasies vir hulle wat deel uitmaak van sy volk en hulle wat hulself sy dissipels noem.  

Konteks

Daar moet bietjie meer gesê word oor die konteks van Sagaria 9:9 in die boek Sagaria self asook oor die wyse waarop Matteus hierdie teks aanwend. Dit is opvallend hoe Matteus se aanhaling van Sagaria 9:9 in die openingswoorde van die teks van die Ou Testament verskil. Sagaria 9:9 begin só: "Jubel Sion! Juig, Jerusalem!" In Matteus se weergawe begin dié vers met: "Sê vir Sion ..." Volgens Chamblin is hierdie openingswoorde 'n aanhaling van Jesaja 62:11. Die 1983-vertalers van die Bybel stem hiermee saam (vgl voetnoot by v 5 in Matt 21). Volgens Chamblin vervang Matteus Sagaria 9:9 se openingswoorde doelbewus met Jesaja 62:11 se woorde.

Op voetspoor van Gundry reken hy dat Matteus hiermee sy vertelling van Jesus se intog op so 'n wyse doen, dat dit as 'n oproep tot geloof in Jesus by sy lesers/hoorders moet oorkom. Sy lesers/gehoor was waarskynlik hoofsaaklik afkomstig uit die Joodse volk. Vandaar sy klem daarop om aan te toon dat Jesus die Ou-Testamentiese beloftes vervul het. Beide Jesaja 62 en Sagaria 9 is aankondigings aan Israel/Jerusalem dat daar vir hulle/haar vrede kom. In Sagaria 9:10 word uitdruklik beskryf hoe die oorlog tussen die twee ryke van Israel (Efraim en Jerusalem) beëindig sal word. Maar in beide Jesaja en Sagaria beteken vrede vir Israel eintlik vrede vir die hele wêreld (vgl Sag 9:10 en Jes 62:7). Hierdie interpretasie maak goed sin as 'n mens die konteks van die hele Matteus-evangelie in ag neem. Matteus is duidelik besig om nie net vir Israel aan te toon dat Jesus hul verwagte Messias is nie, maar dat Hy wel God se Messias vir die res van die wêreld ook is. Kommentare is daaroor eens dat die sogenaamde sendingopdrag in Matteus 28:16-20 die hart van dié evangelie is. Die manier waarop Matteus dus Jesaja 62:11 by Sagaria 9:9 betrek, is om doelbewus aan te toon dat Jesus die Messias is – maar dan die Messias van die hele wêreld.  Die vrede wat Hy bring, is vir die hele wêreld.  

Daar is ook redelik eenstemmigheid daaroor dat vers 5 met Sagaria 9:9 as aanhaling die hart van Matteus 21:1-11 is. En dit lyk of Matteus uitdruklik klem wil lê op die nederige gestalte waarin Jesus Koning is.  Chamblin maak die volgende opmerking: "Vir 'n koning wat sy troepe in 'n oorlog lei, is 'n perd die regte ryding. Maar vir 'n koning wat op 'n vredesending uit is, was 'n jukdier die aangewese en gepaste keuse." Met die gebruik van Sagaria 9:9 en sy klem op die vul van die esel as Jesus se rydier wou Matteus dus doelbewus klem lê op die nederige karakter van Jesus se koningskap. Burger stem hiermee saam as hy sê:  "Hy (Jesus) kom nie so triomfantelik en swierig as wat die Jode Hom verwag het nie; Hy ry op 'n esel en is sagmoedig." Hy haal ook vir Iwand aan wat sê: "Die geheimenis van hierdie perikoop lê in die styl van Christus se Messiasskap ... 'n Messiasskap-in-sagmoedigheid." Burger maak hierby die volgende belangrike opmerking: "Omdat dit 'n lydensteks is, moet veral getoon word dat die kruis 'n noodwendige gevolg van Christus se sagmoedigheid is. In die kruis sien ons die duidelikste wat Jesus se sagmoedigheid regtig beteken."

Dié woorde is belangrik vir hierdie Sondag, aangesien ons die teks op Palmsondag preek wat die begin van die groot lydensweek is. Die teks help ons om te verstaan waarom Jesus gekruisig is. Hy is die Sagmoedige wat met die ani identifiseer en self een van die ani word. Die gemeente moet Sondag verstaan dat hulle met hul palmtakke en Hosannas die Messias loof wat die pad van die kruis gaan.

Hierdie teks daag elke gelowige wat Jesus as die gekruisigde aanbid, uit om met dieselfde gestalte van nederigheid in hierdie wêreld te leef. Die geskiedenis leer ons dat die kerk dikwels in die verlede hulle juis vir hierdie gestalte van Christus geskaam het. In plaas van die gestalte van sagmoedigheid het die kerk deel geword van die magspel in die samelewing en met die magtiges saamgespan en selfs meegeding eerder as om by die ani te wees. Uit die tronk skryf Dietrich Bonhoeffer vir sy vriend Eberhard Bethge dat hy baie graag nog 'n boek oor die Christendom sou wou skryf. Dietrich was baie bekommerd oor die gestalte waarmee die kerk in sy tyd in die wêreld beweeg het. Hy vertel vir Eberhard dat hy die volgende in die slotopmerkings van sy boek sal wil skryf: "The church is the church only when it exists for others. To make a start, it should give away all its property to those in need. The clergy must live solely on the free-will offerings of their congregations, or possibly engage in some secular calling. (Predikante is in Duitsland deur die staat betaal en nie deur die gemeentes nie.) The church must share in the secular problems of ordinary human life, not dominating, but helping and serving. It must tell men of every calling what it means to live in Christ, to exist for others." En dan beklemtoon hy hoe belangrik die voorbeeld is wat die kerk moet stel.  Hy sê: "... it is not abstract argument, but example, that gives its word emphasis and power." Dat Bonhoeffer nooit die kans gekry het om sy boek te skryf nie, is 'n tragedie. Maar wat hy tog geskryf gekry het, daag ons vandag in Suid-A uit. Is sagmoedigheid en betrokkenheid by die "secular problems of ordinary human life" (die lewe van die ani), die kenmerkende styl van die kerkgenootskap en gemeente waartoe u behoort?  

Terwyl ek hierdie preekstudie voorberei het, was daar 'n gesprek in die pers aan die gang oor 'n prominente kerklike leier in die SA wat in 'n huis woon wat R11 miljoen werd is. Een van die gesprekslede in RSG se program Oop Gesprek, waarin hierdie saak bespreek is, was 'n dominee uit die Noord-Kaap. Sy gemeente kan hom nie bekostig nie. Daarom moet hy maar uitspring en huise bou om sy eie pot aan die kook te hou. Een kerklike leier het 'n elf-miljoen-rand-huis, terwyl 'n ander een huise moet bou sodat hy en sy gesin kan eet. Maak dit evangeliese sin?  

Daar is redelik eenstemmigheid dat armoede die groot "reus" in ons land is wat oorwin sal moet word. Dít is by uitstek die konteks waarin ons nou kerk van Jesus is. Die prediking sal die lidmate in u gemeente moet help om te verstaan dat geloof in Jesus as die gekruisigde implikasies het vir die styl waarin ons gemeente is.  U sal die beste weet wat in die gemeente sal moet verander om uitdrukking te gee aan Jesus se styl van sagmoedigheid.  

Henri Nouwen het net soos Bonhoeffer besef dat die Here hom in 'n tyd van armoede roep om self arm te word.  Hy bely in sy dagboekinskrywing van 22 Maart hoe moeilik/onmoontlik hierdie uitdaging vir hom was.  Miskien verwoord die volgende aanhaling iets van ons eie ervaring:  "Everything in me wants to move upwards.  Downward moblility with Jesus goes radically against my inclinations, against the advice of the world surrounding me, and against the culture of which I am a part.  In choosing to become poor with the poor at L'Arche ('n versorgingsoord vir gestremdes),  I still hope to gain praise for that choice.  Wherever I turn I am confronted with my deep-seated resistance in following Jesus on his way to the cross and my countless ways of avoiding poverty,  whether material, intellectual, or emotional. I see clearer now that choosing to become poor is choosing to make every part of my journey with Jesus... In and through Jesus I believe that the way to true poverty will open itself to me. After all, it is not my poverty that has any value, but only God's poverty, which becomes visible through my life."  

Die omvang van armoede in ons land en Afrika vra dat die prediking en hele erediens op hierdie saak sal moet fokus. Maar dan op so 'n wyse dat dit duidelik is dat sagmoedigheid die styl is waarin ons daarby betrokke moet wees. Ons bely saam met die Belydenis van Belhar dat God op 'n besondere wyse die God van die armes en noodlydendes (ani) is. Maar ons moet dit bely en leef in die styl van die kruis – in nederigheid/verwondbaarheid – en nie net deur armoedeverligtingsprojekte nie. Dit beteken 'n lewe van eenvoud waarin ons verstaan dat gelowig-wees beteken dat ons in navolging van Jesus vir die armes van ons land self simbole word van sagmoedigheid. En ons rygoed (net soos Jesus se vul), ons eetgewoontes, ons kleredrag, ons plekke van aanbidding en ons plekke van vergadering hou – alles sê iets (is simbole) van die styl waarin ons leef.  

Hierby moet ook die gestalte van mag aangespreek word wat, volgens Bonhoeffer, deel geword het van die styl van die kerk en Christene. Chamblin haal vir Dorothy Sayers aan wat sê: "He (Jesus) will be victor and victim in all his wars, and will make his triumph in defeat." Dit laat mens dink. Ons verstaan dikwels (net soos die skare wat Hosanna skree) dat daar 'n oorlog is wat geveg moet word, maar ons verstaan dikwels (ook net soos die skare) niks daarvan hoe om dit in die gestalte van die kruis te doen nie. Ons is dikwels besig om die wêreld vir Christus te koloniseer eerder as om dit te evangeliseer. Dan skree ons "Hosanna" vir Jesus in die byeenkomste van die kerk en van die verhoë af waar ons preek en sing, maar "kruisig Hom" in die week wanneer ons weier om gebroke en broos betrokke te raak by die noodlydendes in die samelewing.  Hoe lyk die magstrukture in u gemeente? Na wie word eintlik geluister? Hoe neem julle besluite? En hoe lyk u gemeente se betrokkenheid in u gemeenskap? Is u hart en ore by die ani?  Hoe oefen u en die ander leiers in die gemeente u gesag uit?  

Preekvoorstel

Burger maak die volgende voorstel vir 'n preek oor dié gedeelte: 1. Die openlikheid waarmee Christus in die intog sy koningskap aankondig, is opvallend en opwindend. Die skare voel dit aan en sing dadelik hul "hosannas". Maar tog loop dit op niks uit nie. Die kruis sou die finale antiklimaks van al die verwagtings van die skare wees. Dit gebeur vandag steeds dat mense in hul verwagtings van Jesus teleurgestel en ontnugter word. 2. Toon aan wat die rede vir die skare se ontnugtering was. Hulle opwinding het op 'n misverstand berus.  Die nederigheid en sagmoedigheid van Christus se Messiasskap het vir hulle verborge gebly. Hier kan dan verder verduidelik word wat onder Jesus se nederigheid verstaan moet word. 3. In die oë van die wêreld is Jesus se sagmoedigheid 'n patetiese prentjie. Daarom het dit ook gebeur dat die kerk deur die eeue dikwels vir hierdie beeld van Jesus skaam was en dit probeer verbeter het – en daarmee net oordeel oor homself gebring het. 4. Dit het implikasies vir jou indien jy met hierdie Koning assosieer. Sagmoedigheid beteken uitgelewerdheid, kwesbaarheid en 'n opskorting van al ons sogenaamde regte waarop ons so sterk kan staan. Sagmoedigheid beteken kruisdra. Matteus 21:1-11 vra of ons kans sien vir hierdie weg. 5. Dit is alleen moontlik indien ons weet en glo dat die sagmoedige werklik die Koning en die Heer is wat oor alles beskik.

Vandag se erediens daag ons uit om seker te maak dat ons die regte Jesus volg. Die styl en houding waarmee ons as Christene en kerk lewe, verklap wie ons Jesus is. Die prediking behoort die styl van die ware Jesus helder en duidelik uit te spel en dit dan te kontrasteer met die styl van mag, kragdadigheid en selfgerigtheid, wat so dikwels ons houding en verhoudinge stempel. Hier dink mens aan alle verhoudinge – vanaf die huis tot in die politiek (kerk en wêreld). Jesus is die Koning van alle konings, maar dan op 'n donkie se rug met 'n kruis oor sy skouer – die kruis waaraan Hy sou sterf. Ons as gelowiges is die Koning se kinders, maar dan ook met sy styl. Dit is 'n styl wat nie kragdadig en magsoekend is nie. Daarom soek Jesus se dissipels nooit na gewildheid en invloed by die vername mense nie – mense wat jou kan bevoordeel en met gunste oorlaai nie. Nee, hulle doen goed aan die ani (armes) – diegene wat ons nie kan vergoed vir ons liefde nie, maar wat net kan sê: "Dankie, Here!" 

Die opregte navolging van die Here, Jesus Christus, sal sy Naam in ere herstel wat ons met ons kragdadigheid en magsoeke oneer aangedoen het. Dit sal ook maak dat mense weer begin luister as ons dit waag om te praat. Vele in ons land luister nie meer as die kerk/Christene praat nie, omdat ons hulle stemme in die verlede stil gemaak het en gelewe het asof net Christene se stem gehoor moet word. Maar Jesus was veral goed met luister. Miskien kan ons juis hier begin – om met erns te leer luister – mans na vroue (en deesdae andersom ook), ouers na kinders, rykes na armes, dominees na dié wat hulle kritiseer, kerkraadslede na lidmate, werkgewers na werknemers, ensovoorts. Eers luister, dan praat en doen. Selfs al beteken dit lyding, ongewildheid en ons dood.

Die navolging van Jesus vra 'n lewe van eenvoud – ook materieel. Moenie hierdie uitdaging van uself en die gemeente weerhou nie. Willem Nicol se boekie Rykdom in Eenvoud en Ronald Sider se boekie Rich Christians In An Age of Hunger kan met groot vrug gelees word met die oog op die prediking.

